«Алтынга тиң үзләре, хикмәтледер сүзләре»
(Дәү әниләргә багышланган әдәби-музыкаль кичә)
Гадилә Галипова, 
Балтач районы Сосна төп мәктәбенең I квалификация категорияле башлангыч сыйныфлар укытучысы
Максат: 
– укучыларның иҗади сәләтләрен үстерү;
– өлкән буын кешеләренә хөрмәт, алар белән горурлану хисләре тәрбияләү.
(Укучылар «Әссәламәгаләйкем» җырын (Г.Садә сүзләре, Р.Әхиярова көе) башкара һәм урыннарына утыра.)
1 нче укучы.
Мәктәп бүген гөрләп тора,
Шаулап тора, күрегез!
Без бит бәйрәмгә җыелдык, –
Шуңа балкый йөзебез.
2 нче укучы.
Кояш көлеп уянды да,
Нурларын сипте мулдан.
Әбиләр килде мәктәпкә
Көзге кояшлы юлдан.
3 нче укучы.
Һәр җирдә бер хикмәт көтә,
Бүген гади көн түгел.
Бүген өлкәннәр бәйрәме –
Шуңа шатлана күңел.
4 нче укучы.
Иң хөрмәтле кешеләрне
Кадерлибез, зурлыйбыз.
Чын күңелдән һәммәгезне
Бәйрәм белән котлыйбыз.
Укытучы. Хөрмәтле әбиләр, дәү әниләр! «Алтынга тиң үзләре, хикмәтледер сүзләре» дигән кичәбезне башлыйбыз.
Бу кичә сезгә – әниләребез кебек үк кадерле, газиз булган кешеләребезгә багышлана. Әбисе булган кеше нинди бәхетле! Моны һәр бала белә.
1 нче алып баручы. Гомернең сикәлтәле юллары артта калган. Маңгайларга сырлар төшкән, чәчләргә ак кырау кунган. Хәтергә үткәннәрнең төрледән-төрле хатирәләре сыйган. Ә киләчәккә ышаныч барыбер сүнмәгән, тормыш авырлыклары бу ышанычны сүрелдермәгән.
Ак яулыклы татар әбисе! Син барысын да күрдең, яхшысын да, яманын да. Ләкин син барыбер татар әбисе булып калдың. Ак яулыгыңны башыңнан салмадың. Ә иң мөһиме – синең Аклыкка, Сафлыкка, Гаделлеккә ышанычың нык булып калды. Тәсбих тартып, илгә – иминлек, балаларыңа, оныкларыңа тәүфыйк теләп намаз укыйсың. Теләгең кабул булсын, и мәрхәмәтле, ак яулыклы татар әбисе!
(Бер әби кыска гына дога укый һәм татарча аңлатмасын әйтә.)
2 нче алып баручы.
И хөрмәтле әбиләребез! Сез тыйнак та, сөйкемле дә, сез эшчән дә, иманлы да. Дөнья йөген сез күтәргәнсез, гаилә учагын сүндермичә, сүрелдермичә дөрләтеп торгансыз. Бүген дә сез безнең ак юл күрсәтүче киңәшчеләребез. Сез – өебезнең яме, ашыбызның тәме.
Укытучы. Бүген арабызда үзенең гомер бәйрәмен – юбилеен билгеләп үтүче ... (исеме әйтелә) әби дә бар. Чордашларыныкы кебек үк, аның да балачак һәм яшьлек еллары сугыштан соңгы авыр заманга туры килгән.  Сезгә балаларыгыз, оныкларыгыз рәхәтен күреп, бүгенге матур тормышка куанып яшәргә язсын! Ә хәзер оныгыгыз ... (исеме әйтелә) бәйрәм сәламен яңгыратыр. (Укучы җыр яки шигырь башкара.)
1 нче алып баручы. Әбиегезнең күзләренә игътибар иткәнегез бармы сезнең? Йөзләренә караганыгыз бармы? Еллар аңа тирән эзләр салган, карашына моңсулык иңдергән. Тормыш берәүне дә аерып тормый: ачысын да, төчесен дә һәркемгә мулдан өләшә. Безнең әбиләрне дә читтә калдырмаган ул – сөенечләре дә, көенечләре дә җитәрлек булган. Булдыра алган кадәр кадерлик, хөрмәтлик без дәү әниләребезне. Авыр тормышларын җиңеләйтергә тырышыйк. Кайчак бер җылы сүз дә җитә бит моңсу күңелләргә.
(Берничә әбигә сүз бирелә, аларның чыгышлары арасында оныклары концерт номерлары күрсәтә. Әбиләр бер-берсен кабатламасын өчен, аларга алдан ук чыгышларның темасын тәкъдим итәргә була.)
2 нче алып баручы. Рәхмәт сезгә өлкәннәр, әкиятле, киң күңелле, олы йөрәкле әбиләр, дәү әниләр!
5 нче укучы.
Әби кеше гел яхшылык тели,
Гаебебез булса, кичерә.
Гомер буе мәрхәмәтле калыйк
Әби дигән изге кешегә.
(Укучы дәү әниләргә багышлап шигырь укый.)
6 нчы укучы. Әби, әбекәй, әбием! Яклаучыбызга, саклаучыбызга, әкият сөйләүчебезгә, төп йортның кояшы, нигезебезнең таянычы булган кадерле кешеләребезгә без әнә шулай дип дәшәбез. Кыскасы, әби – әби инде ул!
(Укучы җыр башкара.)
7 нче укучы. Күпне күргән, күпне кичергән әбиләр! Газиз әтиләрегезне, абыйларыгызны яу кырына озаткансыз. Аларның күбесе сугыштан әйләнеп кайтмаган. Үзегез үгез җигеп сабан сөргәнсез, тездән пычрак ерып, орлык ташыгансыз – ир-егетләр эшли торган хезмәт башкаргансыз.
8 нче укучы. Кадерле әбиләр! Сез бит җиңү көнен якынайтучылар. Сез бит безгә тынычлык, матур тормыш алып килүчеләр дә.
(Берничә әби балачак, яшьлек хәтирәләре белән уртаклаша. Оныклары җырлы сәлам юллый.)
1 нче алып баручы. Әбекәйләр! Булачак җырчылар, шагыйрьләр сезнең бишек җырларын тыңлап үскән. Сез улларыгызны корыч ихтыярлы итеп үстергәнгә күрә, халкыбыз үзенең батырлары белән дан тота. Сез тәрбияләгән инсафлы кызлар, бүген үзләре дә, нәкъ үзегез кебек, сабыр, өлгер, уңган әниләр. Рәхмәт сезгә!
(Бер әби бишек җыры башкара.)
1 нче укучы. 

Туры сүзле, гадел Ак әби син,
Күңел нурың күчкән йөзеңә.

Оныкларың «Дәү әнием!» – диеп,

Якын итеп дәшә үзеңә.

2 нче укучы.

Төп нигезнең якты кояшыдай,

Каршылыйсың, озатып каласың.

Дәү әнием, син көннән-көн безгә

Кадерлерәк була барасың.

3 нче укучы.

Балаларың, үрмә гөлләреңдәй,

Назларыңда үскән коенып;

Инде хәзер оныкларың яши,

Изге теләгеңә сыенып.
4 нче укучы.
Оныкларга терәк булып,
Яшәгез сез шатлыкта.
Сәламәтлек, ак бәхетләр
Юлдаш булсын картлыкта.
5 нче укучы.
Картаймыйча, шулай кояш булып
Балкып торыгыз сез иртә-кич.
Яхшылыкны җирдә ятмый диләр –
Онытмабыз сезне без дә һич.
Укытучы.
Сәламәтлек ташламасын сезне,
Һәр көнегез үтсен шатлыкта.
Яшәү яме, дөнья иминлеге
Юлдаш булсын сезгә картлыкта.
(«Ак әбиләр» җыры (Г.Садә сүзләре, И.Хәбибуллин көе) башкарыла.)

